
బ్రమదనృత్యన్మత్తబర్హిణారావంబు లవిరతశ్రుతిపుటోత్సవ మొనర్ప

నవనవమకరందనందితేందిందిరగానము ల్చిరసుఖాకరము గాఁగ



	 







	గీ.	
ఘనమరాళారవంబులు గ్రమ్ముకొనఁగ, బంధురసుగంధగంధిలగంధవాహ

శాబకము లోలి నధ్వకశ్రమము దీర్ప, నతిమనోహరగతిఁ బొల్చె నవ్వనంబు.

అందు.

	సీ.	
తావులీనెడుగుజ్జుమావిమ్రాకులచెంతఁ బెనఁగొన్న గున్నసంపెఁగలసజ్ఙఁ

గపురంపుటనఁటిమోఁకల కంటి ప్రాఁకిన పరువంపుద్రాక్షపందిరులక్రింద

గమగమవలచు చొక్కంపుగొజ్జఁగినీట నేటఁజక్కెరకడ నిరువుకొన్న

బలితంపుఁజెంగల్వబావులక్రేవులఁ బన్నినచలువచప్పరమునీడ



	 







	గీ.	
నందముగఁ బొల్చునిద్దంపుఁజందమామ, ఱాలఁ గట్టినజాళువామేలితిన్నె

మీఁద మోదంబు దళుకొత్త మిక్కుటంపు, ఠీవిఁ గూర్చుండి జంగమదేవుఁ డపుడు.

	వ.	
అయ్యవసరంబున.

	సీ.	
కురులు చిక్కులు విప్పి కొప్పు విప్పుగ దిద్ది యసదుకస్తురిబొట్టు నొసలఁ బెట్టి

వలిపెచెంగావిపావడ చక్క సవరించి కళుకుబంగరుచేలఁ గటి ఘటించి

చిలుఁగుపైఠాణికంచెల గుబ్బలు బిగించి గణితంపువలిగమ్మగలప మలఁది

కలికికన్నుల మించుకజ్జలంబు ధరించి యలరుసంపెఁగదండ లరుత నించి



	 







	గీ.	
హారకేయూరకటకమంజీరకాంచి, కాంగుళీయకకర్ణపత్రాదివివిధ

మణివిభూషణనిర్మలఘృణులు వెలుఁగ, గంగశృంగారలీలావృతాంగి యగుచు.

	గీ.	
నెచ్చెలులఁ గూడి వేడుక లచ్చుపడఁగ, నొచ్చె మొదవనిహాళిమైఁ బెచ్చు పెరిఁగి

పచ్చవిల్కానిమేటిరా లచ్చి యనఁగ, వచ్చి చెచ్చెర శృంగారవనము సొచ్చి.

	క.	
చొచ్చి ఝణంఝువునినదస, ముచ్చయరంభాసమానమోహనకటకో

ద్యచ్ఛరణసరసిరుహ యై, విచ్చలవిడిఁ బూలు గోసె వెలఁదులు దానున్.

	చ.	
చిలుకలఁ దోలి కోయిలలఁ జిందరవందర గాఁగ నేలికే

కుల బెదరించి తుమ్మెదల గుప్పునఁ బాఱ నడంచి యంచలం

గొలకులఁ బాసి జక్కవలకు న్నిలరాయిలు చూపి పూఁబొదల్

వలఁగొని దూఱి కప్పురపువంతుల దాఱి విహారలీలలన్.

	గీ.	
కప్పురము రేఁచి లతికానికాయ మూఁచి, పాదపము లెక్కి తియ్యనిపండ్లు మెక్కి

సరసగతి డాసి తావిక్రొవ్విరులు గోసి, చెలులు పుష్పాపచయకేళి సలిపి రోలి.

	సీ.	
కనకాంగి నీనాసికకు జోక యగువీఁకఁ గనుపట్టుచున్నవి గంధిఫలులు

శుకవాణి నీవాతెఱకు సాటి యగుపాటిఁ దనరారుచున్నవి దాసనములు

ముకురాస్య నీగుబ్బలకు నుద్ది యగుబుద్ధి నిం పూనుచున్నవి యీడెపండ్లు

కలకంఠి నీనాభికకు సరి యగుమురిఁ బొలుపొందుచున్నవి పొన్నపూలు

		 ఈ పేజీలో చివరి మార్పు 22 జనవరి 2023న 13:26కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

